
met ’n opbou van energie, ’n mislukte veg-of-vlug 
respons omdat hierdie spanning nie verwerk is nie. 
Lesers is tog medereisigers en die ek-vertelling maak 
die leser deel van die chaotiese samelewing. Almal is 
aandadig aan die volgende massa-uitwissing, ons is 
die Antroposeen wat ons eie menswees en wêreld se 
ondergang gaan veroorsaak.

Soos die meeste distopiese werke speel Bot met 
die idee van die verlede. Die toekomste uitgebeeld 
in die kortverhale weerspieël gebeurtenisse uit wat 
herkenbaar is. Geskiedenis word herwin. Daar is 
skeiding tussen verskillende groepe. Die skeiding is 
nie weens ras nie (alhoewel rasseskeiding nie totaal 
uitgewis is nie). Mense word verdeel volgens hulle 
(skynbare) perfektheid of die rykdom wat hulle besit. 
Daar is ’n groot gaping tussen dié wat ’n gemaklike 
lewe van oorvloed geniet en dié wat veg om oorlewing. 
In “O₂” is dit die mense in privatopieë wat suurstof en 
inentings kan bekostig, en die res word uitgesluit en 
ingesluk in ’n toksiese wêreld, onbeskermd teen die 
elemente. In “Laemens” woon die ryk en byna perfekte 
mense in die veilige Koepeldorp (Stellenbosch), 
terwyl die arm en defekte mense buite plak. Hulle is 
proefkonyne in eksperimente om enige afwykings uit 
die menslike DNS te verwyder. Daar is ’n kastestelsel, 
eugenetika is belangrik en mense word deur bio-
ingenieurs verbeter. Slegs die bes-aangepaste mense 
mag voortbestaan. Hierdie evolusie is “God se plan” 
(49). 

Die tema van mense wat God speel, kom deurgaans 
in die bundel voor. In die slotverhaal, “god die Robot” 
kom mense per trein na die goddelike rykdom van 
die Robot en moet hulleself oorgee aan hierdie nuwe 
tegnologiese heerskappy. Dit is interessant om die 
eerste en laaste verhaal saam te lees. Die sestien 
kortverhale skakel nie aan mekaar nie, maar tog is daar 
’n verbintenis tussen die vertellers en samelewings wat 
nie neergepen kan word nie. Die eerste en laaste verhale 
(naamlik “Trein” en “god die Robot”) maak die verhale 
siklies van aard, en dit laat die leser vir oulaas in ’n 
toestand van skok, veral met die twee laaste paragrawe 
van die slotverhaal. 

Bot laat die leser ’n tuimeltrein van emosies beleef. 
Dit forseer hulle om oor hulle menswees te dink, maar 
ook die mens se posisie in die groter raamwerk. Die stryd 
tussen natuur en tegnologie word op die voorgrond 
geplaas en dit verg ’n reaksie van die leser. Indien die 
noodkreet geïgnoreer word, sal Suid-Afrika se toekoms 
donkerder as haar verlede wees. Soos gesuggereer 
in “Fel” sal daar in die toekoms klimaatsvlugtelinge 
wees, moord sal gepleeg word vir drinkwater, en 
geweld van onbeskryflike wreedhede is die norm. 

Waar postapartheid Suid-Afrika die Waarheids-en-
Versoeningskommissie ingestel het om geregtigheid 
te herstel, sal daar in die toekoms ’n Nasionale 
Klimaatswaarheid-en-Versoeningskommissie wees 
om oor die misdade in die klimaatskrisis te oordeel. 
Die kommissie kan nie die mense red nie, dit is ’n leë 
seremonie en weerspieël die president se leë woorde 
in die slotparagraaf. Die aanslae duur voort. Bot, en alle 
slagoffers van die Antroposeen, spook by jou.

In 1816 stap ene dr. James Barry die Kaap de Goede Hoop 
aan wal. Teen hierdie tyd is die Kaap al lankal ’n kolonie 
van die magtige Britse Ryk en lord Charles Somerset 
dien as goewerneur. As dokter in die Britse Leër maak 
Barry vinnig opgang, veral ná sy aankoms in die Kaap en 
weens sy goeie verhouding met goewerneur Somerset. 
Dit is hierdie tydperk van die werklike dr. James Barry 
se lewe wat as kweekvywer dien vir François Loots se 
nuutste historiese roman, Die kapokdokter.

Loots het met twee van sy vroeëre romans, Rooi 
Jan Alleman (2012) en Die diepblou see (2017) die lewens 
van onderskeidelik Bram Fischer en Jan Hofmeyr 
herverbeel, en in ’n Spook in die huis (2019) betrek hy 
ook figure uit die veelbesproke Anni Dewani-saak van 
jare gelede. In my resensie van Die diepblou see het ek 
dié roman as grootliks geslaagd beskou, al het ek die 
outeur se gekose styl en herhalende gebruik van sekere 
beelde steurend gevind (Fourie). Nietemin, in die 
geval van Hofmeyr het ons te make met ’n belangrike 
geskiedkundige figuur wat jammer genoeg grootliks in 
die vergetelheid verdwyn het, en Die diepblou see staan 
steeds as beskeie korrektief hierop. Van dr. James 
Barry kan egter nie gesê word dat hy ’n geskiedkundige 
randfiguur is nie, aangesien sy verhaal reeds sedert 
enkele jare ná sy dood mense fassineer. Om maar een 
ou en een nuwe voorbeeld te noem: Charles Dickens 
publiseer in 1867 ’n kortverhaal oor Barry, “A Mystery 
Still”, en selfs die plaaslike uitgewer Book Dash het 

so onlangs as 2014 nog ’n kinderboek, The Cottonwool 
Doctor, oor Barry se lewe uitgegee. Wat Loots se roman 
wel laat uitstaan, is dat dit vrygestel is in ’n tyd waarin 
daar opnuut heftige gesprekke gevoer word oor gender, 
genderidentiteit, die patriargie en genderkonstruksie. 
Soos met Fischer en Hofmeyr se verhale die geval was, 
kan die geskiedenis alleen nie die narratiewe gapings 
oor Barry se lewe vul nie, en die outeur verbeel dus iets 
as antwoord hierop.

Baie lesers sal waarskynlik reeds in breë trekke 
van Barry se lewe bewus wees. Gedurende sy nadoodse 
ondersoek is bevind dat sy geslag eintlik vroulik was—
hy is later geïdentifiseer as ’n persoon gebore Margaret 
Bulkley—en die dokter wat die ondersoek uitgevoer 
het, het verder vermoed dat hy op ’n stadium selfs ’n 
kind in die wêreld gebring het. (Ek verwys deurgaans 
in hierdie resensie na dié figuur se identiteit as manlik, 
met die gepaste voornaamwoorde, aangesien sy eie 
persoonlike dokumente daarop dui dat Barry verkies 
het om as ’n man geken te word.) Terwyl hierdie 
opspraakwekkende saak vroeër jare waarskynlik 
meestal beskou sou word binne die raamwerk van die 
patriargie en die beperkings wat daardeur op vroue 
geplaas is, is dit haas onmoontlik om Loots se roman 
buite die eietydse gesprek rondom genderidentiteit te 
situeer. Die leser word immers aanvanklik bekendgestel 
aan die protagonis, ’n man, dr. James Barry, maar later 
in die roman leer ons dat Barry net een gedeelte van ’n 
persoon is, en dat die ander ene, ’n vrou, Margaret heet.

Dit is dan nie verbasend nie dat hierdie spanning 
tussen die uiterlike aanbieding van Barry as ’n man, 
enersyds, en sy biologiese geslag as vrou, andersyds, vir 
die narratiewe spanning in die roman sorg—en dit word 
meestal behoudend aangebied. Dr. Barry as militêre 
geneesheer is voortvarend en selde op sy mond geval, 
altyd maar alte bewus van ander se waarneming van sy 
klein hande, hoë stem en jeugdige voorkoms. Wanneer 
ons uiteindelik voorgestel word aan Margaret, sien 
ons iemand wat miskien meer terughoudend as Barry 
is, maar ook hiérdie skeiding vervaag soos die verhaal 
vorder en ons meer oor Margaret se verlede leer.

Soos Dan Sleigh se 1795 (2016) is Loots se roman 
geskoei op navorsing oor die Kaap gedurende die 
koloniale tydperk, en anders as wat die geval is met 
geskiedkundige tekste wat handel oor ’n figuur soos 
Barry bied Die kapokdokter ’n boeiende, byna lewende 
blik op die dag-tot-dag bestaan van mense in dié 
kolonie. Dit is veral die spanning tussen die koloniale 
administrasie onder lord Somerset en die bestaande 
“Hollandse” magstrukture aan die Kaap waarin Barry 
verwikkel raak. Die outeur slaag daarin om uit te brei 
oor die details van Barry se werksaamhede as mediese 

inspekteur aan die Kaap (én sy werk as alledaagse 
geneesheer) sonder dat die leser verveel of vermoei 
word. Die hoofkarakter se energieke persoonlikheid 
en drif maak dit geloofwaardig dat hy hom oor allerlei 
dinge sou bekommer—van die kleiner probleme soos 
die stryd om die bedrywighede van kwaksalwers met 
hulle rate te beperk, tot die sistemiese kwessies soos 
die onmenslike behandeling van gevangenis in die Kaap 
se tronke—en sodoende ontkom die roman aan daardie 
achilleshiel van historiese romans wat die leser enduit 
verveel met oordrewe beskrywings van banaliteite wat 
dalk geskiedkundig noemenswaardig mag wees, maar 
verhalend liefs aan historici en hulle geskrifte oorgelaat 
moes word.

Soos reeds genoem, is die roman duidelik geskryf 
met ’n sekere bewustheid van eietydse gesprekke 
rondom gender. En hoe trakteer ’n mens dan literêr ’n 
figuur soos dr. James Barry? ’n Voorspelbare benadering 
sou vereis dat die fokus van die roman sou val op die 
skepping van James Barry as persona as ’n gevolg van die 
onderdrukking wat vroue indertyd ervaar het. Barry se 
lewensverhaal sou vertel kon word as ’n voorbeeld van 
weerstand teen hierdie onderdrukking, en terselfdertyd 
ook as hartseer voorbeeld van die drastiese stappe 
wat vroue moes doen om ’n soort geslagsgelykheid te 
bewerkstellig. Die minder voorspelbare aanpak sou 
wees om Margaret/Barry se genderidentiteit op ’n 
minder eenvoudige wyse aan te bied. Wat as Margaret 
se skepping van James Barry nie net was om bo haar 
stand as vrou in die 18de en 19de uit te styg nie, maar 
ook omdat sy diep ongemaklik gevoel het met die idee 
van ’n gekonstrueerde “vroulikheid”? Daar is elemente 
van albei benaderings in Die kapokdokter. Veral deur 
Barry se behandeling van sekswerkers en swanger 
vroue word sy diep ongemak verraai jeens aspekte 
van ’n vrou se (en sy eie) liggaamlike ervaring van die 
wêreld, en tegelykertyd bied dit ook ’n (onvoltooide) 
betragting oor die idee van ’n sogenaamde essensiële 
vrouwees. Hier word iets uit sy verlede opgediep wat 
Barry se knapheid as verloskundige verduidelik. Maar 
hierdie idee word myns insiens nie in betekenisvolle en 
volgehoue diepte uitgewerk nie, net soos daar net aan 
die oppervlak geraak word wat betref hierdie karakter 
se seksuele en emosionele begeertes en drange—
waarskynlik omdat die roman meestal ingestel is op die 
dokter se bewustheid van die beperkte wyse waarop hy 
met sy wêreld kan omgaan, en weliswaar net ongeveer 
twaalf jaar van sy lewe dek.

Met Die kapokdokter bied Loots aan die leser ’n 
leesbare en genotryke roman, en die besluit om Barry se 
jare in die Kaap te gebruik as die historiese agtergrond 
vir die romangebeure (met enkele terugblikke na die 

karakter se grootwordjare, wat redelik spaarsamig 
gebruik word) het ’n meer gefokusde teks as sy vorige 
werke tot gevolg. Terwyl daar seker nog heelwat gesprek 
gevoer kon word oor die dalk verspeelde geleenthede 
om verdere diepgang en vernuwing te bewerkstellig 
oor die hoofkarakter se genderidentiteit, bied die 
roman tog ’n interessante blik op die enigmatiese dr. 
James Barry se lewe. Uiteindelik slaag Die kapokdokter 
daarin om ’n gekonsentreerde blik op Barry se lewe te 
skets sonder dat dit in engheid, verveligheid of lastige 
stilistiese toertjies verval.

Doolhof is die tiende Kassie Kasselman-dossier en 
jongste boek van Rudie van Rensburg. Van Rensburg 
het ’n indrukwekkende en vinnig groeiende oeuvre 
met titels wat bykans elke jaar, soms tot twee titels ’n 
jaar, verskyn. Hy is ’n oud-joernalis en deesdae gewilde 
en bekende skrywer. Hy skryf meestal misdaadfiksie 
maar het ’n aantal humoristiese romans oor Hans van 
Kraaienburg wat deel is van sy oeuvre.

Die ondertitel van Doolhof lui “ses verdagtes, ses 
motiewe om te moor”. Dit is ’n ondertitel wat van 
toepassing is op een van die storielyne in die verhaal. 
Daar is inderwaarheid drie skynbaar onverwante 
stories wat vertel word. Die moord op oud-politikus 
en sakeman Armand Deysel is die grootste raaisel vir 
Kasselman en sy regterhand Rooi Els. Die sakeman is 
een aand vermoor terwyl die elektriese heining van 
sy woning nie werk nie. Vir ’n omstrede persoon soos 
Deysel is daar nie ’n tekort aan vyande nie. Vinnig is 
daar ses verdagtes op die lys, elkeen met ’n baie goeie 
rede om die moord te kon pleeg. Geld laat inderdaad 
die wiele van die (onder)wêreld draai en Kasselman en 
Els is vasgevang in ’n doolhof van doodloopstrate. 

Vivian Thompson is ’n private speurder in Londen 
wat pas haar eie onderneming begin het. Gelukkig vir 
haar kom die skatryke Sir James Evans op haar webwerf 
af en kontak haar om ’n waardevolle familieskat op te 
spoor: die doolhof-halssnoer wat oupagrootjie Evans 
vir sy verloofde laat maak het. Ongelukkig maak 
Thompson die fout om die aandag van ’n berugte 
sindikaat se aandag te trek. Kort voor lank moet sy 
heeltyd oor haar skouer loer om seker te maak sy bly 
een tree voor die uitgeslape bende.

Waldo Smit is ’n loser. Hy het net ’n 
matriekkwalifikasie en nou is hy sy werk, sy geld en 
al sy besittings kwyt. Hy het te maklik in die kloue 
van ’n manipulerende vrou ingeloop wat hom van al sy 
besittings en waardigheid gestroop het. Hy is kwaad, 
kry skaam en kan slegs bekostig om in ’n kamer van 
iemand se vervalle huis te bly. In ’n desperate poging 
om iewers werk te kry loop hy by ’n boekwinkel in 
Loopstraat in Kaapstad in. Daar ontferm meneer 
Finkelstein hom ’n bietjie oor die gehawende man. 
Waldo probeer optimisties bly en om nie in sy ma se 
voetspore te trap en ook selfmoord te pleeg nie. Dit 
is egter nie so maklik nie. Dit is dalk al opsie wat vir 
hom oorbly. Tensy hy op een of ander wonderbaarlike 
manier ’n klomp geld erf. 

Hierdie drie storielyne maak vir ’n storie wat 
spannend uitgebou word en ’n goeie pas handhaaf. Die 
skrywer strooi broodkrummels subtiel in die storie 
wat ’n mens lei om so half en half die storie bymekaar 
te sit, maar die boek lewer nie ’n voorspelbare einde 
nie. Eerder ’n bevredigende, byna gelukkige en vrolike 
einde. Dit bewys dat dit ’n lekkerleesmisdaadroman 
is—al is daar ’n moord en ongure karakters betrokke. 

Soms kan dit voel of die leidrade bietjie maklik 
na vore kom, amper soos ’n episode van die TV-reeks 
CSI waar ’n lukrake, byna nuttelose brokkie inligting 
of objek lei na die ontdekking van ’n groter leidraad. 
Die karakters se probleme word ook meestal netjies 
opgelos en hulle beleef selfs groot geluk. Dit is miskien 
’n bietjie te goed om te glo, maar nietemin doen dit nie 
afbreuk aan die roman se lekkerleesbaarheid nie en dit 
is maklik om verdiep te raak in die storie. 

In die misdaadfiksie in Afrikaans is daar heelwat 
hoofkarakters wat interessant en boeiend is. Die 
karakters het later hulle eie reekse gekry en dit sorg vir 
’n groot aanhang by lesers. Daar is Bennie Griessel, die 
hardgebakte speurder van Deon Meyer, en onlangs Ami 
Prinsloo, die vat-g’n-nonsens-nie joernalis van Irma 
Venter, om maar ’n paar te noem. Kassie Kasselman is 
nog so ’n bekende karakter. ’n Mens sal die hele reeks 
waarin hy voorkom moet lees om ’n beter idee van hom 
as speurder en karakter te kry. Hy het net ’n bietjie te 

